
Tórshavn, 13. februar 2009

Viðv. uppskotinum til broytingar í brunalógini   

Kommunusamskipan Føroya (KSF) hevur fingið uppskot til broytingar í brunalógini frá Fiskimálaráðnum til hoyringar. Hoyringsfreistin var 12. februar, men er longd til 13. februar.

KSF hevur hesar viðmerkingar til lógaruppskotið:

Tað tykist ikki greitt, hvat meint verður við “vanligum virksemi” í uppskotinum til broyting av § 3, stk. 1.

Í uppskotinum til § 3, stk. 5, er ógreitt, hvør skal gjalda fyri tey krøv, ið Brunaumsjón landsins har kann seta til serliga útgerð til støðið fyri sløkki- og onnur tilbúgvingarlig atlit fyri m.a. flogvallir, oljuvirksemi og vandamikið virksemi, har standast kann fólkavandi, eldsbruni ella dálking o.a. 

Broytingin til § 4, stk. 5, ásetir, at “kommunur, sum eru felags um eitt sløkkilið, kunnu avtala at hava felags brunanevnd við 3 kommunalum limum, ella við einum eykalimi har tveir limir umboða hvørja kommunu sær. Kommunurnar avgera sjálvar, hvør borgarstjóri er formaður”. Tað eru í dag kommunur, sum hava felags brunanevnd, men har hesar ikki hava borgarstjóran í nevndini. Við hesum uppskotinum verður ikki møguligt at skipa nevndina uttan borgarstjóran, og hetta kann virka óneyðuga avmarkandi.

At broytingin í uppskotinum til § 4, stk. 5, er ov avmarkandi kann eisini lýsast við samstarvinum í syðru helvt av Suðuroy. Har hava fýra kommunur við ráðgeving frá Brunaumsjón landsins gjørt ein sáttmála um felags brunalið. Har er eisini áseting um felags brunanevnd, har hvør av teimum fýra kommununum hevur ein lim, sum er borgarstjórin, og haraftrat koma so brunaumsjónarmaðurin og umboð tilnevnt av fútanum, samanlagt 6 umboð. Heldur ikki henda skipan rúmast innan karmarnar á § 4, stk. 5, í uppskotinum. Tá tað eru fleiri kommunur í samtakinum, kann tað gerast ein trupulleiki, um tað er læst so fast sum í uppskotinum. 

Í § 5, stk. 1, litra f, stendur, at hvør kommuna ger eina brunasamtykt við gjøllari reglum fyri m.a. “minstuuppmøtingartíð hjá sløkkiliðum”. KSF mælir í hesum sambandi til, at slík minstukrøv taka støði í vegleiðandi fakligum standardum. 

Í nýggja uppskotinum til § 8, 2. pkt., stendur, at “Kommunan luttekur í útreiðslunum til útbúgving av sløkkiliðnum”. Hvør er munurin millum at bera útreiðslurnar og luttaka í útreiðslunum? Merkir hetta, at sløkkiliðsfólk sjálvi skulu bera kostnaðin ella part av kostnaðinum til útbúgvingina í framtíðini?

Eftir uppskotinum til § 10 stendur, at “Brunaumsjón landsins kann áseta at nýta einsháttað sløg av sløkkiamboðum og -kranum, seta dygdarkrøv til sløkkiútgerð og eisini áseta almennar reglur fyri nýtslu av opnum vatnveitingarstøðum”. KSF metir tað vera óheppið, um einsháttað merkir eitt serstakt fabrikat. Hinvegin eru dygdarkrøvini avgerandi. Kranar skulu sjálvandi kunnu vera av ymsum slagi, hóast krav kann verða sett um, at koplingarnar eru eins.

Í uppskotinum og í verandi § 11, stk. 1, stendur, at ”Býar- ella bygdaráðið hevur skyldu at síggja til, at í hvørjum fjølbygdum parti av kommununi er nóg góð vatnveiting til eldsløkkingar, og at neyðturviligur vegur er til økið”. Her eftirlýsa sløkkiliðini, at henda áseting verður neyvari, so tey fáa eitt meira ítøkiligt mát at ganga eftir fyri, hvat er nóg gott.

Í nýggja uppskotinum til § 22, stk. 2, stendur, at ”Brunaumsjón landsins kann áseta, at tá ið samkomuhús, sjónleikarhús, gistingarhús o.t. verða nýtt, ella serligar framførslur eru innan- ella uttandura, skal brunavaktarhald vera, og hetta skal gjaldast av fyriskiparanum eftir taksti, sum kommunustýrið hevur ásett.” Her tykist ikki greitt, hvør skal halda vakt.  Spurningurin er, um krøv skulu verða til vaktir sum hava brandvakt – eitt nú at tey skulu vera sløkkiliðsfólk? Annar spurningur er, um vaktarhald kann føra við sær, at hægst loyvda tal av fólki kann hækkast, tá ið vakt er.

Í § 24, stk. 1, verður “Landsstýrið kann áseta reglur um, í hvønn mun “brunaumsjónarmaðurin skal sýna bygningar, har sum eldstaður er,” strikað og insett í staðin, at “Landsstýrið kann áseta reglur um, í hvønn mun Brunaumsjón landsins skal sýna bygningar, mannverk, virki, o.a., sum koma undir § 22.” Er tað skilagott at taka hendan møguleika burtur úr lóguni – sæð í mun til § 26, stk.2, har brunaumsjónarmaðurin hevur fingið eina uppgávu, sum ikki er heilt greið?

Í sambandi við hetta stendur í § 26, stk. 2, móti endanum: “Sama hevur nýtarin, um hann ikki sum skjótast, aftaná at hann er vorðin kunnugur við brekið, hevur sagt eigaranum ella brunaumsjónarmanninum frá hesum.” Tað er ikki greitt, hvat brunaumsjónarmaðurin skal gera, tá hann fær hesi boð.

Frá sløkkiliðunum kring landið frættist onkuntíð um, at sløkkiliðið fær trupulleikar av – ella ikki kennir seg nóg greitt hava heimild til – at flyta privatar ognarlutir, sum eru til ampa fyri trygdina hjá øðrum borgarum í sambandi við eitt nú væntandi illveður. Tá sløkkiliðini í praksis hava ábyrgdina av at halda nærumhvørvið ruddiligt og trygt undir slíkum umstøðum, hevði verið ynskiligt við eini greiðari lógarheimild um hetta, í brunalógini ella hetta. 

At enda skal verða viðmerkt, at í verandi brunalóg verður onki nevnt um møguleika hjá kommununum at kæra avgerðir hjá Brunaumsjón landsins til hægri landsmyndugleika. Tí vil KSF við hesum heita á Fiskimálaráðið um at skriva eina slíka heimild inn í verandi uppskot til broyting í brunalógini.

